
Quant sauns èn las Grischunas ed ils Grischuns?
Ura da dumondas da la sessiun d’avust 

 � (anr/fa) Er a sia ultima sessiun ha il 
parlament fatg viv adiever da la pus-
saivladad da survegnir infurmaziuns 
da la regenza. Ina da las dumondas 
pertutgava las dumondas sezzas.  Ro-
land Kunfermann (pcd, Tusaun) ha du-
mandà quanta lavur ch’i dettia per re-
spunder las dumondas dals parlamenta-
ris e quant che quai custia. Il president da 
la regenza grischuna Jon Domenic Paroli-
ni ha declerà che l’ura da dumondas saja 
vegnida introducida l’onn 2002 en occa-
siun da la refurma parlamentara. «Quel-
las dastgan pertutgar mo ina domena e 
ston sa laschar respunder facilmain», ha’l 
cità or da l’artitgel correspundent da la 
lescha dal cussegl grond e ditg ch’ins 
constateschia l’ultim temp la tendenza da 
far dumondas pli cumplexas. «En quai 
che reguarda il temp ch’ins dovra per re-
spunder ina dumonda sa differenziescha 
quai tut tenor la dumonda, perquai na 
pon ins betg quantifitgar ils custs», ha 
ditg Parolini, «per regla èn involvidas en 
la resposta pliras persunas dals uffizis per-
tutgads.» I dovria per il solit pliras uras 
da lavur per respunder. A la dumonda, 
sch’i dettia era pussaivladads da betg re-
spunder ina dumonda u da la classifitgar 
sco nunimpurtanta ha respus il president 
da la regenza che quella emprovia da 
princip da respunder tut las dumondas. 
«Sch’ina dumonda banduna però il rom 
prescrit da la lescha sto la regenza sa re-
strenscher. Quai po avair per consequen-
za ch’ina dumonda na po, en il cas ex-
trem, er betg vegnir respundida.» 

Cuntinuar cun ils programs en vigur
La fin da zercladur è vegnì publitgà il 
Rapport da sanadad dal chantun Gri-
schun. «Per prender las dretgas mesiras tar 
la promoziun da la sanadad èsi indispen-
sabel d’avair a disposiziun cifras segiras 
davart il stadi da sanadad da la popula-
ziun», ha respus cusseglier guvernativ Pe-
ter Peyer ad Agnes Brandenburger (pps, 
Tschintg Vitgs). Ella vuleva savair quals 
che sajan ils pli impurtants resultats da 
quest rapport e nua ch’i fetschia basegn 

d’agir. «L’onn 2017 avevan ditg 86 per-
tschient dals interrogads grischuns da sa 
sentir areguard la sanadad bain fin fitg 
bain. In terz ha ditg ch’els hajan in pro-
blem cun la sanadad che duria ditg e 
stgars 17 pertschient han respus ch’i ha-
jan gronds mals corporals», ha infurmà 
Peyer e constatà che quai saja significan-
tamain damain che la media svizra ch’im-
portia bundant 22 pertschient. Quai va-
la tenor el era per la sandad psichica. «Per-
quai è la regenza da l’avis ch’i saja da cun-
tinuar cun ils programs existents en ils 
secturs da promoziun e prevenziun da la 
sanadad.»

Co vinavant cun las fusiuns? 
Ella haja legì en gasetta ch’igl haja dà en 
Grischun durant mo 20 onns 40 fusiuns 
da vischnancas, ha ditg Edith Guggel-
mann (pbd, Tumleastga), «co vai vina-
vant?» Cusseglier guvernativ Christian 
Rathgeb ha respus ch’ins dumbria actual-

main sper la fusiun da Cuira e Maladers a 
la vischnanca da Cuira anc trais ulte riurs 
projects da fusiun. El ha ditg che la regen-
za sustegnia anc adina las fusiuns decisas 
da sutensi, «bottom-up», ed ha menziunà 
che la regenza s’occupia adina era da la 
dumonda co finanziar ulteriuras fusiuns 
da vischnancas: «Actualmain munta l’im-
port reservà per refurmas da vischnancas 
var 100 milliuns francs, uschia ch’il chan-
tun po cuntinuar a su stegnair finanzial-
main ulteriuras vi schnancas che vulessan 
fusiunar», ha ditg Rathgeb. 

Procurar per coexistenza  
sin las sendas 

«S’ha augmentada la quantitad da bikers 
sin sendas stretgas e sin ils pastgs dad alps 
e datti perquai daplirs conflicts tranter 
spassegiaders e ciclists?», ha dumandà 
Christian Jenny (pld, Scanvetg), e vulì sa-
vair tge ch’il chantun fetschia cunter quel 
svilup. «En vista a la rait dad 11 000 kilo-

meters sendas da spassegiar grischunas 
nun èsi, cun excepziun da vias fermamain 
frequentadas sper pendicularas, betg da 
far quint cun uschè bleras scuntradas», ha 
ditg cusseglier guvernativ Mario Cavigel-
li, «uschia datti conflicts en il senn dad ac-
cidents che vegnan regi strads da la polizia 
mo darar, e quai en Grischun sco er en au-
ters chantuns en Svizra.» Spassegiaders 
che s’agitan dals ciclists datti tenor Cavi-
gelli baingea. Dapi il 2011 analisescha il 
post spezialisà per traffic plaun las recla-
maziuns ch’entran tar las organisaziuns 
turisticas. «Dapi quella giada nun haja pe-
rò betg dà in augment significant da quel-
las reclamaziuns. Tuttina poi dar che 
l’augment dad e-bikes procuria per da-
plirs conclicts», ha ditg Cavigelli, «cun la 
campagna d’infurmaziun ‘Fairtrail’ en il 
rom dals projects grischunHIKe e gri-
schunE-MTB vul il chantun procurar per 
ina coexistenza da bikers e spassegiaders 
sin las sendas.»

Cun infurmar vul il 
chantun pussibili-
tar ina coexisten-
za da spassegia-
ders e ciclists sin 
las sendas gri-
schunas.  MAD

